
Bomba dhe gjenerali



Na ishte njëherë

një atom.





Dhe na ishte njëherë

një gjeneral i keq

me një uniformë plot gajtanë.





Bota është plot atome.

Gjithçka përbëhet nga atomet:

atomet janë shumë të vogla

dhe kur mblidhen bashkë

u japin formë molekulave,

të cilat paskëtaj

formojnë gjithë gjërat që ne njohim.

Mami përbëhet nga atomet.

Qumështi përbëhet nga atomet.

Gruaja përbëhet nga atomet.

Ajri përbëhet nga atomet.

Zjarri përbëhet nga atomet.

Ne përbëhemi nga atomet.





Në çastin kur atomet

qëndrojnë së bashku harmonishëm,

gjithçka shkon për së mbari.

Jeta mbështetet mbi këtë harmoni.

Ama, kur një atom copëtohet…

pjesët e tij godasin atome të tjera,

të cilët godasin prapë atome të tjera

e kështu me radhë…

Një shpërthim i frikshëm ndodh!

Kjo është vdekja atomike.





E kështu,

atomi ynë qe i mërzitur

sepse e kishin vendosur

brenda një bombe atomike.

Së bashku me të tjera atome

priste ditën

kur bomba do të hidhej

dhe ato do të copëtoheshin,

duke shkatërruar çdo gjë. 





Tani, ju duhet të dini

se bota është gjithashtu plot

me gjeneralë

që shtyjnë kohën duke mbledhur bomba.

Kështu, gjenerali ynë

mbushte papafingon e vet me bomba.

“Kur të kem shumë”,

thosh ai,

“do të nis një luftë të bukur fort!”

Dhe qeshte.

Përditë

gjenerali hipte në papafingo

dhe shpinte nga një bombë të sapoardhur.

“Kur të kem shumë”,

thosh ai,

“do të nis një luftë të bukur fort!”

A është e mundur të mos bëhesh i lig

kur ke gjithë ato bomba ndër duar?





Atomet e kyçura në bomba

ishin shumë të mërzitura.

Për shkak të tyre

do të ndodhte një gjëmë e stërmadhe:

do të vdisnin shumë fëmijë,

shumë mama,

shumë kotele,

shumë dhi të vogla,

shumë zogj të vegjël,

të gjithë, me një fjalë.

Do të zhdukeshin vende të tëra nga faqja e dheut:

atje ku më parë gjendeshin shtëpiza të bardha

me çati të kuqe

dhe pemë me gjelbërim përreth…

